
Nafarroako Gobernuak eskaintzen dituen udako jardueretan 1.300 gazte baino gehiagok parte hartuko dute 

Auzolandegiek eta atzerriko hizkuntza ikastaroek osatuko dute eskaintza 

Astelehena, 2008ko apirilaren 7a.  Nafarroako Gobernuak, Nafarroako Gazteriaren Institutuaren bitartez, jarduera sorta zabala eskaintzen du uda honetarako, baita auzolandegiak eta atzerriko hizkuntza ikastaroak ere; guztira 12tik 30 urtera bitarteko 1.300 gaztek izanen dute horietan parte hartzeko modua. 
Aukeretako bat Udako jarduerak-Nafarroa gaztea 2008 da, 12tik 21 urtera arteko gazteei zuzenduta, beste autonomia erkidego eta herrialde batzuetako gazteekin batera hainbat jardueratan aritzeko. Eskaintzan 50 jarduera desberdin ageri dira, hala nola, kale animazioa, uretako kirolak, ingurumen arlokoak, piragua eta senderismoa, hipika, espeleologia, eta abentura anitzekoak. Jarduerak Nafarroan (Doneztebe edo Urbasa) nahiz beste autonomia erkidego batzuetan gauzatuko dira (Andaluzia, Asturias, Kantabria, Gaztela-Mantxa, Gaztela eta Leon, Galizia, Errioxa, Murtzia, Euskal Autonomia Erkidegoa  eta Valentziako Erkidegoa); baita  atzerrian ere (Britainia Handia, Italia, Txekia edo Alemania). Nafarroako Gazteriaren Institutuak 1.180 toki eskaintzen ditu guztira modalitate honetan, 166 toki Nafarroan, 564 beste autonomia erkidego batzuetan eta 284 atzerrian. 


 Jardueretan parte hartzeko interesa dutenek aurreinskripzioa egin beharko dute apirilaren 25a baino “Esan…Telefono gaztea” 902 230 400 telefonoaren bitartez, astelehenetik ostiralera, 9:00etatik 19:30etara. Gazte bakoitzak hiru ataletan eman dezake izena, baina jarduera bakar batean atal bakoitzeko. Izena ematean zenbaki bat esleituko zaio bakoitzari, zozketa egin ondoren dagokion inskripzioaren ordena adieraziko duena; zozketa apirilaren 28an eginen da goizeko 10:00etan “Fuerte del Príncipe” Gazteen Egoitzan. Zozketa horren bitartez atal bakoitzean izena emateko ordena ezarriko da, eta emaitzak prentsan, Nafarroako Gazteriaren Institutuko iragarki oholean, egoitzan bertan, www.navarra.es webean eta Tafalla, Lizarra eta Tuterako gazteentzako argibide bulegoetan emanen dira argitara.


Inskripzioak zozketako zenbakitik aurrera eginen dira ezarritako egunetan, Iruñeko Fuerte del Príncipe Egoitzan eta Tafalla, Lizarra eta Tuterako bulegoetan.

Informazio gehiago nahi dutenek “2008ko uda” izeneko esku-orria eskuratu dezakete, euskaraz eta gaztelaniaz, eta argibide gehiago ikusi interneteko www.navarra.es helbidean.

143 toki 15etik 30 urte arteko gazteentzako auzolandegietan 

Programa honen helburua da boluntario lana, mugikortasuna eta lankidetza bultzatzea jarduera solidario baten bitartez, ingurumen eta ondare arloko lehengoratze lanetan, landa ingurunea babestekoetan, boluntario lan sozial edo kulturalean. Nafarroako Gazteriaren Institutuak garatzen du zenbait autonomia erkidegorekin eta Nazioarteko Boluntarioen Zerbitzuarekin elkarlanean eta INJUVE erakundearekin koordinatuta. 

Programa honetan bi eskaintza daude, bata 15etik 17 urtera bitartekoentzat eta bestea 18 urtetik gorakoentzat. Zehazki, 15etik 17 urte arteko gazteentzako auzolandegien eskaintza beste autonomia erkidego batzuetara mugaturik dago: Andaluzia, Aragoi, Katalunia, Euskal Autonomia Erkidegoa eta Errioxa.


18 urtetik gorakoentzat, berriz, eskaintza atzerriko zenbait herrialdetara ere zabaltzen da: Alemania, Austria, Danimarka, Frantzia, Islandia, Japonia, Suitza edo Turkia.

Izen-ematea apirilaren 21ean hasiko da, eta zuzenean eginen da. Lanpostuak adjudikatutzat ematen dira kuota ordaintzen denean. Kuota hori 72 eurokoa da, eta barne hartzen ditu ostatua, mantenua, programako jarduerak, gidaria eta zuzendaritza teknikoa. Bidaiaren gastuak partaideak ordaindu behar ditu.


Eskaintza honetan 143 toki daude, horietatik 121 autonomia erkidegoetan eta 22 atzerrian, 88 auzolandegitan bete beharrekoak. Argibide gehiago izateko “2008ko auzolandegiak” izeneko esku-orria kontsultatu daiteke eta www.navarra.es web orria.
Atzerriko hizkuntza ikastaroak 

Nafarroako Gobernuaren programa honen bitartez atzerriko zenbait herrialdetan hizkuntza ikasteko aukera eskaintzen zaie 15etik 30 urtera bitarteko gazteei. Ikastaro hauek Nafarroak beste hamar autonomia erkidegorekin osatua duen sarea erabiliz egiten dira, nazioarteko ikastaro multzo zabal eta anitza hartuta, hainbat herrialdetako ehun hizkuntza eskolatan baino gehiagotan. Hizkuntza ikastaro hauen eskaintza urte osokoa da, eta eskaera handieneko garaia udako hilabeteetakoa da (ekaina-iraila).


Hauek dira ikas daitezkeen hizkuntzak: ingelesa Erresuma Batuan, Irlandan, Kanadan, Estatu Batuetan, Maltan eta Australian; frantsesa Frantzian; txinoa Xianen eta Shangain; alemanera Alemanian eta Austrian; italiera Italian; portugesa Portugalen; eta errusiera Errusian. 

Hiru ikastaro mota eskaintzen dira: 

-Ikastaro orokorrak eta trinkoak, gramatika, hiztegia, ahozko ulermena eta idatzizko ulermena landuz.

-Ikastaro bereziak, hizkuntzaren ikasketan sakontzen da helburu zehatz baten inguruan eta gai eta hiztegi berariazkoak lantzen, adibidez, merkataritzako ingelesa, irakasleentzako ingelesa, haien beharretara egokitutako metodologiarekin, edo Cambridgeko azterketak prestatzeko ikastaroak.


-Zure irakaslearen etxean ikasi eta bizi. Banakako eskolak dira, irakaslearekin bizitzeko aukera ematen dutenak, hau da, gidaria eduki eta hizkuntza zuzenketa pertsonalizatua jasotzeko, kontratatutako ikastaroko orduetan.


Hautatutako hizkuntza ikastaroa eskatzeko eskabide bat bete eta izena emateko unean bertan kostuaren %40 ordaindu beharko da. Gainerako %60a eskolek tokia erreserbatua dutela berretsi ondoren ordainduko da, betiere ikastaroa hasi baino hamar egun lehenago gutxienez. 


Ikastaroen kostuei, eskolei, hasteko datei buruzko xehetasunak eta gainerako informazio osagarria “Atzerriko hizkuntzen 2008ko gida” delakoan aurkitu ahalko da, apirilaren 15etik aurrera interesa dutenen eskura egonen baita Nafarroako Gazteriaren Institutuan, “Esan… Telefono gaztea” zerbitzuaren bulegoetan. 
“Irudi bat jarri zure udari” lehen argazki lehiaketa
Programa hauen osagarri, aurtengo berritasuna da Nafarroako Gazteriaren Institutuak aurrenekoz deitu duen “Irudi bat jarri zure udari” izeneko argazki lehiaketa, udako jardueretan, auzolandegietan eta atzerriko hizkuntza ikastaroetan parte hartuko duten gazte guztiei zuzenduta. Lehiaketa honen xedea da gazteek beraien argazkietan islatzea jardueretan biziko dituzten alderdi horiek: lankidetza, tolerantzia, bizikidetza eta kulturartekotasuna. Bildutako argazkiekin erakusketa bat osatuko da, eta hautatutako irudiaren egileak sari bat jasoko dut, material digitala alegia. 

